
Distintu Membru Parlamentu sira,

Reverendisimu Arsebispu Dili, Don Virgilio do Carmo da Silva,
Exelénsia Membru Governu sira,

Exelénsia reprezentante Ajénsia Nasaun Unidus nian,
Inan-aman sira maka ha’u respeita,

Estudante sira maka ha’u hadomi,

Maluk partisipante sira hotu,

Ohin ita hotu hamutuk iha fatin ida ne’e atu diskute kona-ba asuntu
sosial ida ne’ebé importante tebes iha ita nia rai doben Timor-Leste.
Ha’u hare katak ida ne’e obrigasaun ida ba ha’u, no ha’u mos fiar katak
ida ne’e obrigasaun ba ita hotu ne’ebé ohin loron partisipa iha seminariu
ida ne’e, atu hare ba asuntu kona-ba infantisidiu, ka hamate no soe bebé
ne’ebé sai hanesan fendmenu foun ida iha ita nia sosiedade, fendmenu

ida ne’ebé xoke ita nia konxiénsia nu’udar umanu.



Tuir dadus katak iha nivel nasional rejistu kazu soe bebé hamutuk rua
nulu resin lima (25), ida ne’e seidauk sura ho bebé sira ne’ebé mate ka
inan-aman abandona. Realidade ida ne’e hatudu degradasaun moral iha
ita nia sosiedade, hatudu mds katak sentidu no konxiénsia umanu mihis
ba daudauk bainhira ita ho konxiénsia oho no soe bebé iha fatin lixu

nian, ka iha lurén ninin.

Maluk Partisipante sira...

Dadus seluk ne’ebé xokante husi Avaliasaun Nasional kona-ba Direitu
Saude Reprodutivu Seksual hatudu mai ita hotu katak, ita nia oan sira
hahu kofiese no halo relasaun seksudl ho idade ne’ebé ki’ik tebes, ho
de’it idade sanulu resin lima (15) sira hahu halo relasaun seksudl, ida
ne’e situasaun ida ne’ebé ita labele tolera, liu-liu ita nu’udar inan-aman,
responsavel iha eskola, iha sosiedade, no politiku sira.

Tanba ita nia adolexente sira konese no halo relasaun seksual ho otas
ki’ik, nune’e sira seidauk preparadu iha aspetu psikoléjika no ekondmika
atu forma uma kain, ikus mai sira hili dalan atu komete infantisidiu ka
oho kosok oan sira ne’ebé sira seidauk prontu atu ko’us. Ne’e duni
maluk sira, liuhosi tema seminariu nian ne’ebé hateten: “Problema Soe

Bebé: Identifika Kauza no Buka Solusaun Hamutuk hodi Hatete Hadomi



Bebé, Hadomi Futuru. Hateten Lae ba Infantisidiu” mai ita tau hamutuk

hanoin atu buka solusaun ne’ebé adekuadu ba problema ida ne’e.

Exelénsia partisipante sira...

Ha’'u nia observasaun kona-ba fendmenu infantisidiu iha ita nia
sosiedade ne’e tanba kauza husi fatér prinsipal balun, ne’ebé ha’u
hakarak fahe ho partisipante sira iha seminariu ida ne’e atu ita hotu tetu

hamutuk hodi buka solusaun.

Fator prinsipal dahuluk: “Invazaun tradisaun mundu modernu ne’ebé
afeta sosiedade Timor-Leste.” Maluk sira hotu, iha mundu ohin loron
nian, ema hotu buka atu moris tuir ezijénsia sosiedade modernu nian,
ezijénsia sosiedade modernu maka idéntiku liu ho oinsa bele goza ho
sasan sira hanesan telemovel, motdr, karreta, ka hatais sira ne’ebé iha
marka ka brand. Tanba ezijénsia sira ne’e maka ikus mai obriga ita nia
oan feto sira, ne’ebé, maski ho otas ne’ebé sei ki'ik, buka dalan saida

de’it atu bele atinje ka hetan sasan sira ne’e.

Dalan ida husi dalan sira seluk ne’ebé ita nia oan feto sira foti atu bele
atinje sasan modernu nian ne’e maka tama iha relasaun infedilidade, ka

ho liafuan seluk maka “selingkuh” ho mane sira ne’ebé bele f6 osan no



sasan tuir oan feto sira nia espetativa ba sasdn mundu modernu nian.
Ikus mai relasaun “selingkuh” nian ne’e hamosu gravidés indesejada,
situasaun sira ne’e halo oan feto sira paniku tanba ta’uk inan-aman,
ta’uk ho julgamentu sosiedade ne’ebé hatudu liman ba gravidés ne’ebé
la mai husi kazamentu, nune’e ikus mai alin feto sira komete abortu, ka

oho bebé ne’ebé foin moris, ka soe bebé iha fatin publiku sira.

Ha’u nia solusaun ba fator prinsipal dahuluk maka husu ba inan-aman
atu eduka labarik sira, liu-liu ita nia oan feto sira atu moris simples tuir
kondisaun ekonomia familia ninian. Husu ba familia sira ne’ebé iha forsa
ekonomia atu labele esplora oan sira liuhosi f6 prezente sasan folin
karun sira hanesan telemovel versaun ikus liu nian, ka motor, no sasan
valiozu sira seluk. Tanba bainhira labarik sira goza sasan sira ne’e,
entaun sei provoka labarik sira seluk atu buka dalan oinsa bele goza méds

hanesan nia maluk sira seluk.

Membru Parlamentu sira, Arsebispu, inan-aman, no partisipante sira

hotu...

Fator prinsipal daruak ne’ebé ha’u hare maka: “Inan-Aman sira lakon
autoridade iha familia, profesor sira lakon autoridade iha eskola.” Maluk

sira hotu, globalizasaun no demokrasia lori doutrina no politika husi



nasaun barak nian mai iha Timor-Leste. Doutrina no politika global sira
ne’e barak maka di’ak, maibé balun mods xoke ita nia tradisaun ne’ebé
eziste antes ona. lha ita nia tradisaun antigu nian, inan-aman iha
autoridade bot liu iha familia laran, ho autoridade ida ne’e maka sira
eduka oan sira, liu-liu oan feto sira atu moris ho dixiplina atu nune’e

kontinua proteje dignidade familia nian.

Familia ho tradisaun antigu nian nunka husik oan sira atu moris ho livre,
familia sempre kontrola movimentu oan sira nian, familia maka
determina saida maka oan sira bele iha no hetan, familia sira aplika
dixiplina ne’ebé rigorozu, inklui aplika kastigu sira ne’ebé todan ba oan
sira bainhira 1a tuir regra ne’ebé inan aman sira halo. Maibé iha mundu
modernu nian, iha era global, doutrina no regra sira iha tradisaun antigu
nian xoke malu ho lei no valér moris modernu nian. Hanesan lei kona-ba
“Violénsia doméstika” ne’ebé fé protesaun legal ba familia sira, inklui ba

labarik sira.

Lei no regra modernu nian ne’e halo fraku tiha autoridade inan aman
nian iha familia, tanba familia labele aplika ona dixiplina rigdr iha uma
laran, tanba bainhira sira aplika doutrina antigu nian maka sira nia asaun
sei xoke malu ho lei modernu nian. Ida ne’e mds akontese iha eskola

sira, profesér sira laiha ona autoridade, tanba lei modernu nian fé



protesaun ba labarik sira, nune’e profesor sira més labele aplika dixiplina
hanesan iha eskola sira tempu antigu nian. Tanba ne’e ha’u hare katak
solusaun ida atu responde ba fatér prinsipal daruak nian ne’e maka
estadu presiza halo revizaun ba lei modernu sira atu f6 autoridade ba
inan-aman iha familia, no profesor sira iha eskola.

Responsabilidade kriminal ba asaun soé bebé, laos Feto nian deit
hanesan inan, maibé responsabilidade Mane ne’ebé mak halo relasaun

seksual ho nia.

Exelénsia Membru Governu sira, maluk partisipante sira hotu...

Fator prinsipal datoluk ne’ebé ha’u hare maka: “Invazaun husi
Informasaun no Teknolojia.” Invazaun husi midia sosial liuhosi
informasaun no teknolojia ne’ebé laiha kontrolu, kontribui ba fenémenu
infantisidiu ka oho no soe bebé ne’ebé akontese iha ita nia sosiedade.
Hanesan estudu sira hatudu ona katak adolexente sira ho otas ki’ik hahu
konese no halo ona relasaun seksudl, ida ne’e la sees husi asesu livre ba
sitiu pornografiku sira iha internet liuhosi telemovel sira ne’ebé labarik
sira kaer. Fatér prinsipal dahuluk kona-ba invazaun tradisaun mundu
modernu nian ne’e iha ligasaun ne’ebé kesi malu ho fatér prinsipiu

datoluk kona-ba invazaun husi informasaun no teknolojia.



Fator rua ne’e fasilita malu, ida ne’e katak ho sasan modernu ne’ebé ita
nia oan sira asesu ba, hanesan telemovel, loke dalan ba labarik sira atu
asesu sitiu adultu nian ne’ebé disponivel iha internet. Material adultu
nian ne’e influensia labarik mane no labarik feto monu ba tentasaun atu
koko ka halo tuir saida maka sira hare iha internet. Kuriozidade labarik
sira nian hodi halo relasaun seksual hanesan sira hare iha sitiu adultu
nian ne’e maka ikus mai hamosu isin rua ne’ebé sira laespera ka la
hakarak. Tanba labarik sira laespera atu ko’us, nune’e maka sira, feto no
mane ne’ebé halo relasaun seksual ne’e kombina malu hodi komete

abortu ka infantisidiu.

Maluk partisipante sira hotu, tuir ha’u nia hare, solusaun ba fatér
prinsipal datoluk ida ne’e maka Governu hamutuk ho Parlamentu
Nasional tenke halo lei ida atu halo sensura ba sitiu pornografiku sira,
atu labele f6 espasu ba labarik minor idade sira atu asesu ba sitiu sira
ne’e ho livre. lha nasaun avansadu balun, hanesan iha Republika Korea,
estadu halo kontrolu ba sitiu pornografiku nian atu labele fasilita
sidadaun minor idade sira asesu ba sitiu adultu sira ne’e. Ha’u hanoin
katak iha Timor-Leste mds ita bele aplika politika sensura ida ne’e atu
konserva ita nia sosiedade atu moris tuir tradisaun nu’uddr nasaun
ne’ebé maioria katéliku, no liu-liu atu politika ida ne’e bele kombate

kazu infantisidiu iha ita nia rai doben Timor-Leste.



Reverendisimu Arsebispu Dili Don Virgilio do Carmo da Silva, Distintu
Membru Parlamentu sira, Exelénsia Membru Governu sira,
Reprezentante Ajénsia Estadu Unidu sira, Maluk partisipante sira

tomak...

Ida ne’e maka ha’u nia hanoin tuir observasaun ne’ebé ha’u iha, ha’u
konklui katak importante ba Timor-Leste atu konsidera fatdr sira
hanesan ohin ha’u elabora ona iha diskursu ida ne’e, no presiza atu
solusiona fator sira ne’e atu bele kombate infantisidiu iha Timor-Leste.
Ha’u husu ba partisipante seminariu ida ne’e atu bele kontribui hanoin
sira seluk ne’ebé bele kontribui hodi solusiona fendmenu sosial

infantisidiu iha Timor-Leste.

Obrigadu barak



